
Azaroak 16
Unión del Pueblo Navarro (UPN) talde parlamentarioari atxikitako foru parlamentari Leticia San Martín Rodríguez andreak 11-23/PES-00151 galdera egin du, idatziz erantzun dakion, honako honi buruz, zehazki: joan den irailaren 28an, Nafarroak Parlamentuan mozio bat onetsi zen, zeinaren bidez Nafarroako Gobernua premiatzen baitzen Prestazio ortoprotesikoa arautzen duen martxoaren 29ko 33/2023 Foru Dekretuaren zenbait puntu alda zitzan, atzera egitea dakartelako prestazioei dagokienez, gure erkidegoan horren aurretik zegoen araudiarekin alderatuz gero. Hona hemen Nafarroako Gobernuaren Osasuneko kontseilariak horri buruz ematen dion informaizoa: Zehazki, aurreko arauan baino modu murriztaileagoan mugatzen dituzten artikuluak aldatzea eskatzen zen: herritarra finantzatzeko aukera, preskripzio-gaitasuna, preskripziorako irizpide murriztaileak eta bateraezintasunak. 
Aipatu foru dekretua 2023ko urriaren 1ean indarrean sartzea aurreikusten zela kontuan hartuta, zertan da foru dekretuaren aplikazioa? Zer urrats egin dira onetsitako mozioa aintzat hartzeko? 
Martxoaren 29ko 33/2023 Foru Dekretua, prestazio ortoprotesikoa arautzen duena (kanpoko ortoprotesien modalitatea) eta Nafarroako prestazio ortoprotesikoa kudeatzen laguntzen duten establezimenduen erregistroa sortzen duena, 81. Nafarroako Aldizkari Ofizialean argitaratu zen, 2023ko apirilaren 20an. 
Bigarren xedapen iragankorrak prestazio hori kudeatzen laguntzen duten establezimendu-kolaboratzaileen erregistroaren sorrera jasotzen du eta sistema informatikoak prozedura berrietara egokitzeko sei hilabeteko epea ezartzen du, indarrean jartzen denetik kontatzen hasita. 
Aipatutako araudia betetze aldera, 2023ko urriaren 16an, Nafarroan prestazio ortoprotesikoa kudeatzeko prozedura jarri zen abian, prestazioa eskuratzeko prozedura eta baldintzak errazten dituena, kolaboratzaile izatea eskatu duten establezimenduei zuzeneko ordainketa sistema ezarriz. 
Azpimarratu behar da audifonoak finantzatzeko adina 26 urtera arte luzatzeaz gain, eta Osasunbidea-Nafarroako Osasun Zerbitzuak prestazioa zuzenean ordaintzeko prozeduraz baliatzeko aukeraz gain, 33/2023 Foru Dekretuak garezurreko kaskoa gehitu duela bere katalogoan, garezurreko malformazioak dituzten haurrentzat. Horrez gain, beste autonomia-erkidegoetan finantzatzen ez diren honako hauek ere finantzatuko ditu: eskuz bultzatzen diren gurpil aulkien konponketak, gurpil aulki motorizatuak, ortoprotesi bereziak eta kanpoko ortesi eta protesiak. 
Administrazio Publikoen Administrazio Prozedura Erkideak ezartzen du Administrazio Publikoek (Osasunbidea-Nafarroako Osasun Zerbitzua) honako printzipio hauen arabera jardunen dutela: premia, eraginkortasuna, proportzionaltasuna, segurtasun juridikoa, gardentasuna eta eraginkortasuna. Herritarrentzat, langile fakultatiboentzat, kudeaketan lan egiten dutenentzat eta establezimenduentzat prozedurak errazak izatea nahi izan da. Foru Dekretuak herritarrei beren eskubideak gauzatzea errazten die eta lortu nahi diren helburuetara iristea gutxien murrizten duten neurriak aukeratzen ditu. 
Produktu ortoprotesikoen arteko bateraezintasuna eta preskripzio ahalmena aurreko araudian baino modu murriztaileagoan mugatzen dela aipatzen denean, azpimarratu nahi da lehen ez zegoela araututa. Beraz, ez da murrizketa bat, prozedura bat baizik, eta prozedura horretan mediku preskriptoreekin baloratu da espezialitate bakoitza zer preskripzio egitera dagoen ohituta. Bateraezintasunak izan dira klinikoekin landutako beste gai bat. Beraz, ez da murrizketa bat, preskripzioaren egokitzapen bat baizik. 
Herritarrei prestazio ortoprotesikoa finantzatzeari dagokionez, honako agindu hauetan jasotako nahitaez bete beharreko estatu araudia aplikatzen ari da: SCB/45/2019 Agindua, urtarrilaren 22koa, SCB/480/2019 Agindua, apirilaren 26koa eta SND/44/2022 Agindua, urtarrilaren 27koa. 
Hori guztia jakinarazten dizut, Nafarroako Parlamentuko Erregelamenduaren 215. artikulua betez. 
Iruñean, 2023ko azaroaren 14an 
Osasuneko kontseilaria: Fernando Domínguez Cunchillos 

